
 या कारणांमुळे शेकडो जोगिणी मठांतून पळून जातात. एका १९६६ सालांतच ३६०० जोगिणी पळून गेल्या व बाहेर येऊन त्यांनी लग्नें करून संसार मांडले. बाहेर आल्यावरच, आम्हांला खरा ख्रिश्चन धर्म समजला व आम्ही खऱ्या नागरिक झालों असें त्यांपैकी अनेक जणींनी सांगितले. ही आजची अमेरिकेतली स्थिति. स्वातंत्र्य, समता, समनागरिकत्व, मानवता, ऐहिक सुखाचा अधिकार या इहवादाच्या मूलतत्त्वांना पोपच्या ख्रिश्चन धर्मात काय प्रतिष्ठा आहे हें यावरून कळून येतें. केडगावच्या मुक्तिसदनांतील पन्नास जोगिणींनी नुकतेच पुण्याच्या एका मिशनऱ्याला पत्र लिहून आपल्याला तेथे असाच नरकवास भोगावा लागतो असें जाहीर केलें आहे. अमेरिकेंत तशी स्थिति असतांना भारतांत नसेल हें कसें शक्य आहे? पंडिता रमाबाईंनी हें सदन भारतीय स्त्रियांच्या उद्धारासाठी स्थापिलें होतें !
 पंडिता रमाबाई यांची धर्मांतराची कहाणी मोठी उद्बोधक आहे. हिंदु धर्मातील विषमता, स्त्रीवरील अन्याय, कर्मकांड यांचा वीट येऊन त्या ख्रिश्चन झाल्या. पण धर्मांतर केल्यावर त्यांच्या ध्यानी आले की, हे सर्व दोष ख्रिश्चन समाजांतहि आहेत. शिवाय त्यांच्या लेखनभाषणावर मिशनऱ्यांची बंधने येऊं लागलीं. बाईंची भारतनिष्ठा त्यांना सलूं लागली. त्यामुळे मिशनरी बाईचे शत्रु झाले. हिंदु धर्मापासून तर त्या दुरावल्याच होत्या. त्यामुळे उच्च हिंदु स्त्रियांचा उद्धार हें आपलें कार्य त्यांना सोडून द्यावे लागले. शेवटीं त्या केडगावला जाऊन अनाथाश्रम काढून बसल्या. तेथील आश्रितांची आज वर वर्णिलेल्या अमेरिकेतल्या जोगिणींच्यासारखी स्थिति आहे.
 भारतीय जीवनाशीं त्यांचा कसलाहि संबंध राहिलेला नाही. त्या आश्रमांत रमाबाईंच्या अंगचें सर्व तेज, त्यांचा स्वातंत्र्याचा बाणा, त्यांचें सर्व कर्तृत्व लुप्त झालें होतें. धर्मांतर करून त्यांनी मिळविले काय ? तर शून्यत्व. त्यापेक्षा त्यांनी धर्मांतर न करतां धर्मांध रूढिग्रस्त हिंदु समाजाशी झगडा करून स्त्रियांसाठी आश्रम चालविले असते, तर भारतीय स्त्री-जीवनांत त्यांनी निःसंशय क्रांति केली असती. किंवा ख्रिस्ती झाल्यावर तेथले दोष व तेथलीं जाचक बंधने पाहून त्या परत स्वधर्मात् आल्या असत्या, तरीहि त्यांचे कर्तृत्व जिवंत राहिलें असतें. पण तसें न केल्यामुळे भारतांतले एक असामान्य कर्तृत्व, एक अलौकिक तेज व्यर्थ मृत्यु पावलें. पण मिशनऱ्यांना याची खंत नव्हती, नाही. किंबहुना तेंच त्यांचे उद्दिष्ट आहे.

सेवेचे आमिष

 रुग्णालये, अंध पंगुगृहें यांतून ते अनाथांची सेवा करतात, आणि तसे करतांना आम्ही मानवतेच्या भावनेने सेवा करतों असा त्यांचा दावा असतो. पण हें सर्व वरवरचें असतें. धर्मांतर हाच त्यांचा अंतिम हेतु असतो. त्यांच्यातील अनेक श्रेष्ठींनी हें वेळोवेळीं स्पष्टपणें सांगितलें आहे. साल्व्हेशन आर्मीचे संस्थापक जनरल बुथ यांनी आपल्या मुलाला लिहिलेल्या पत्रांत म्हटलें आहे की, "समाजसेवा हें आमिष

